
Inatsisartut suleriaasianni § 36, immikkoortoq 2 naapertorlugu matumuuna imaattumik 

Naalakkersuisunut apeqquteqarpugut:  

 

Apeqqut: Puisit amiisa akiisa apparnerisigut nunatsinni piniarnermik 

inuussutissarsiuteqartut eqqornerlunneqarnerat pinngitsoortinniarlugu Naalakkersuisut 

qanoq iliuuseqarnissamik pilersaaruteqarpat? 

(ATASSUT-ip Inatsisartuni ilaasortaatitai: Augusta Salling, Ellen Christoffersen, Kristian 

Jeremiassen, Thomas Kristensen, Godmand Rasmussen) 

 

Tunngavilersuut: 

Ilisimaneqartutut Great Greenland A/S-ip illuatungaanilu Aalisartut Piniartullu Kattuffiata KNAPK-

p akornanni puisit amii pillugit isumaqatigiissutaat ukioq mannamoortoq martsip 28-iani 2006-imi 

aatsaat atulersinneqarpoq, ullorlu taanna aallarnerfigalugu puisit amiinut Namminersornerullutik 

Oqartussat tapiissutaat ukioq mannamoortut atulersinneqarput. 

 

Maannalu Great Greenland A/S-imit ilisimatitsissutigineqarpoq puisit amii 100.000-it 

pisarineqarsimammata taamaalillunilu tapiissutit 22,5 mio. kr.-it nungunneqarsimammata, puisit 

amii ukiup sinneranut atuuttussamik tapiissutitaqanngitsumik pisiarineqartalissasut. 

 

Pissutsit taamaalinerisa kingunerisaanik piniarnermik inuussutissarsiuteqartut annikinngitsumik 

ukiuni siuliinisut juullilernerani aningaasatigut eqqorneqaatigissagaat ilimagineqartariaqarpoq, 

tassami piniartut puisit amiinik tunisinerminni isertitaasa affaannanngornissaat matumani 

pineqarmat. 

 

Taamaammat ATASSUT-mit paaserusunnartipparput nunatsinni piniarnermik 

inuussutissarsiuteqartut eqqornerlunneqarnissaat pinngitsoortinniarlugu Naalakkersuisut qanoq 

iliuuseqarnissamik pilersaaruteqarnersut? 

Periarfissaq iluatsillugu ATASSUT-mit Naalakkersuisunut kaammattuutigissavarput siunissami 

puisit amiinut tapiissutit piniarnermik inuussutissarsiuteqartunut ukioq naallugu naapertuuttumik 

aaqqissuussinissaq isumannaarneqarsinnaaqqullugu piginnittutut Great Greenland A/S-imut 

pilersaarummik suliarinnittoqarnissaanik piumaffiginnittoqassasoq. 

 

 

Piaartumik akineqarnissarput naatsorsuutigaarput, akissutillu ukununnga nassiunneqassasut 

kissaatigaarput: aus@gh.gl krje@gh.gl thok@gh.gl gora@gh.gl ekri@gh.gl kiisalu 

landstinget@gh.gl 

 

Qujanaq. 

